
శృంగారశాకుంతలము






     రించి సైన్యంబు సముచితక్రమంబుల విడియించి కనకకుంభకలితంబై

     కనుపట్టు గొల్లెనలం గృతావాసుండై.134

సీ. పెనుపారు కడియంపుఁ బిండివంటలతోడఁ

                    గమ్మని సద్యోఘృతమ్ముతోడఁ

     గనరువోకుండ గాచిన యానవాలతో

                    గడిసేయవచ్చు మీఁగడలతోడఁ

     బెక్కులాగులఁ గదంబించు జున్నులతోడఁ

                    బేరి దాఁకొన్న క్రొంబెరుగుతోడఁ

     బిడిచినఁ జమురు గాఱెడు మాంసములతోడఁ

                    దేట తియ్యని జుంటితేనెతోడఁ

తే. బాయసాహారములతోడ [1]వ్రేయు లొసఁగ

     నఖిలసేనాప్రజలతోడ నారగించి

     సంతసంబంది పటకుటీరాంతరమున

     జనవిభుండు భజించె నిశాసుఖంబు.
135

శా. కౌండిన్యావ్వయసింధుచంద్ర విమతక్ష్మాపాలకామాత్యవే

     దండానీకమృగేంద్ర చంద్రవదనాతారుణ్యకందర్ప శ్రీ

     ఖండక్షోదవిపాండునిర్మలయశోగంగాజలక్షాళితా

     జాండాఘోరకలంక శంకరనివాసాహార్యధైర్యోన్నతా.
136

క. సురసురభికల్పభూరుహ

     తరణిజశిబిఖచరదేవతామణిరజనీ

     కరకాలబలాహకసఖ

     కరపద్మసమస్తవిబుధకవినుతపద్మా.
137

మా. జనహితసుచరిత్రా సజ్జనాబ్జాతమిత్రా

     జనితవృషపవిత్రా సత్కవిస్తోత్రపాత్రా

     వనరుహదళనేత్రా వంశమాకందచైత్రా

     యనుపమశుభగాత్రా యన్నమాంబాకళత్రా.
138

